
Türkmənistanın Prezidenti Zati-aliləri 
cənab Sərdar Berdiməhəmmədova

Hörmətli Sərdar Qurbanquliyeviç!
Türkmənistanın milli bayramı – 

Müstəqillik Günü münasibətilə Sizə və Si-
zin simanızda bütün xalqınıza öz adımdan 
və Azərbaycan xalqı adından ən səmimi 
təbriklərimi çatdırıram.

Bu gün qardaş Türkmənistanın sabit 
və dinamik inkişaf yolu ilə irəliləyərək 
siyasi, iqtisadi, sosial və digər sahələrdə 
böyük nailiyyətlər əldə etməsi bizi sevin-
dirir. 

Ortaq mənəvi dəyərlər, dini-mədəni 
köklər ilə bir-birinə bağlı olan, tarixən meh-
ribanlıq və qarşılıqlı anlaşma şəraitində 
yaşamış xalqlarımızın iradəsi Azərbaycan-
Türkmənistan əlaqələrinin əsasını təşkil 
edir. İkitərəfli və çoxtərəfli əlaqələrimizin 
ötən otuz ildə yüksələn xətt üzrə inki-
şaf etməsi və hazırkı strateji tərəfdaşlıq 
səviyyəsinə çatması məmnunluq doğurur. 

Biz münasibətlərimizin hərtərəfli inkişafına 
xüsusi əhəmiyyət veririk.

Əminəm ki, mövcud imkanlardan 
yararlanaraq birgə səylərimizlə ölkələrimiz 
arasında dostluq münasibətlərinin, 
zəngin potensiala malik həm ikitərəfli, 
həm də çoxtərəfli qarşılıqlı səmərəli 
əməkdaşlığımızın daha da dərinləşməsinə 
nail olacağıq. 

Bu əlamətdar gündə Sizə möhkəm 
cansağlığı, xoşbəxtlik, işlərinizdə uğurlar, 
qardaş Türkmənistan xalqına daim əmin-
amanlıq və firavanlıq arzulayıram. 

Hörmətlə,

İlham ƏLIYEV  
Azərbaycan Respublikasının 

Prezidenti

Bakı şəhəri, 24 sentyabr 2022-ci il

Ə.Ə.Amaşovun “Azərbaycan 
Respublikası Prezidentinin fəxri 

diplomu” ilə təltif edilməsi haqqında
Azərbaycan Respublikası Prezidentinin Sərəncamı

Azərbaycan Respublikası 
Konstitusiyasının 109-cu maddəsinin 
32-ci bəndini rəhbər tutaraq qərara 
alıram:

Azərbaycan Respublikasında 
medianın inkişafında xidmətlərinə 
görə Əflatun Əhməd oğlu Amaşov 

“Azərbaycan Respublikası Prezidentinin 
fəxri diplomu” ilə təltif edilsin.

İlham ƏLIYEV 
Azərbaycan Respublikasının 

Prezidenti

Bakı şəhəri, 24 sentyabr 2022-ci il

İndoneziya Respublikasının Prezidenti  
Zati-aliləri cənab Coko Vidodoya

Hörmətli cənab Prezident!
Azərbaycan Respublikası ilə İndo-

neziya Respublikası arasında diplo-
matik münasibətlərin qurulmasının 30 
illiyi ilə əlaqədar Sizi və dost xalqınızı 
səmimiyyətlə təbrik edir, ən xoş arzularımı 
çatdırıram.

Ötən onilliklər ərzində qarşılıqlı inam 
və etimada əsaslanan Azərbaycan–
İndoneziya əlaqələrinin yüksələn xətlə 
inkişaf edərək bugünkü səviyyəyə çatması 
məmnunluq doğurur. Hesab edirəm ki, 
hazırda ölkələrimiz arasında əməkdaşlıq 
münasibətlərinin keyfiyyətcə yeni 
pilləyə qaldırılması, əlaqələrimizin yeni 
istiqamətlərinin müəyyənləşdirilməsi üçün 
yaxşı imkanlar vardır. 

İndoneziya Respublikası-
nın beynəlxalq hüququn norma və 
prinsiplərinə, BMT Təhlükəsizlik Şurası-
nın müvafiq qətnamələrinin tələblərinə 
uyğun olaraq ölkəmizin ərazi bütövlüyü, 
suverenliyi və beynəlxalq səviyyədə 
tanınmış sərhədlərinin toxunulmazlığına 
verdiyi dəstəyə və ədalətli mövqeyinə görə 
minnətdarıq. Biz ölkənizin BMT, İslam 
Əməkdaşlıq Təşkilatı və Qoşulmama 

Hərəkatı çərçivəsində Azərbaycanın 
haqq işini davamlı dəstəkləməsini yüksək 
qiymətləndirir, bunu həmrəyliyimizin və 
dostluğumuzun həqiqi təzahürü kimi 
dəyərləndiririk.

Bu gün ölkəmizin işğaldan azad 
olunmuş ərazilərində aparılan əsaslı bərpa 
və yenidənqurma işləri əməkdaşlığımızın 
əhatə dairəsinin genişlənməsi üçün 
əlverişli şərait yaradır. İnanıram ki, birgə 
səylərimizlə Azərbaycan–İndoneziya 
əlaqələrinin mövcud potensialından 
daha səmərəli istifadə olunmasına, həm 
ikitərəfli, həm də çoxtərəfli əsasda qarşı-
lıqlı fəaliyyətimizin daha da inkişafına nail 
ola bilərik.

Bu xoş fürsətdən istifadə edərək Sizə 
möhkəm cansağlığı, xoşbəxtlik, işlərinizdə 
uğurlar, dost İndoneziya xalqına daim 
əmin-amanlıq və firavanlıq diləyirəm.

Hörmətlə,
İlham ƏLIYEV 

Azərbaycan Respublikasının 
Prezidenti

Bakı şəhəri, 19 sentyabr 2022-ci il

Avropa İttifaqı Azərbaycana etibarlı və 
strateji enerji tərəfdaşı kimi baxır  

Avropa Komissiyası bildirib ki, mövcud geosiyasi kontekstdə biz REPowerEU 
planının prioritetlərinə uyğun olaraq, Avropa İttifaqı ilə Azərbaycan arasında enerji 
sektorunda dayanıqlı əlaqələri və əməkdaşlığı rəqabətqabiliyyətli, şaxələndirilmiş 
və təhlükəsiz qaz tədarükünə töhfə verən mühüm amil kimi görürük.

Avropa Komissiyasından verilən 
məlumatda deyilir: “Enerji sahəsində 
əməkdaşlığın müsbət təcrübəsinə və həlledici 
məqamda Cənub Qaz Dəhlizi vasitəsilə 
qaz tədarükünün uğurla başlanmasına 
əsaslanaraq, Avropa İttifaqı Azərbaycana eti-
barlı və strateji enerji ticarəti tərəfdaşı kimi ba-

xır. Biz həmçinin enerji sahəsində əməkdaşlığa 
dair yeni Anlaşma Memorandumunu da enerji 
daşıyıcılarının tədarüklərinin şaxələndirilməsinə 
və bərpa olunan enerji mənbələri sahəsində 
əməkdaşlığın genişləndirilməsi məqsədilə 
enerji təhlükəsizliyimizin möhkəmləndirilməsinə 
mühüm töhfə kimi nəzərdən keçiririk”. 

Xatırladaq ki, 2020-ci il dekabrın 31-
də Azərbaycan qazının Cənub Qaz Dəhlizi 
vasitəsilə Avropaya nəqlinə başlanılıb. 
Azərbaycan tarixdə ilk dəfə olaraq öz təbii 
qazını boru kəmərləri vasitəsilə Avropa ba-
zarına çıxarıb. Dünyanın ən böyük təbii qaz 
idxalçısı olan Avropa bazarına birbaşa çıxışı 
olan Azərbaycan ixrac imkanlarını şaxələndirib. 
Cənub Qaz Dəhlizinin Avropa hissəsi olan TAP 
hər il İtaliyaya səkkiz milyard kubmetr, Yuna-
nıstan və Bolqarıstana isə bir milyard kubmetr 
qaz nəql edir.

“Xalq qəzeti”

“Bloomberg”: Avropa İttifaqının enerji 
sistemini yenidən təşkil etmək planı 

regiona 565 milyard avroya başa gələcək
Avropa İttifaqının (Aİ) 

“yaşıl” enerjiyə keçid və Rusiya 
yanacağından imtina üçün Avropanın 
enerji sisteminin yenidən təşkili 
planı onilliyin sonuna qədər 565 
milyard avro tələb edəcək. Bu barədə 
“Bloomberg” Avropa Komissiyasının 
hazırladığı sənəd layihəsinə istinadən 
xəbər verir.

Agentliyin məlumatına görə, 
yenidən təşkilin əsas prinsipi sənayenin 
rəqəmsallaşdırılması, yəni 2024-cü ildən 
Aİ-də elektrik enerjisindən istifadəyə dair 
məlumatların mübadiləsidir. Belə bir qərar re-
gionda enerji bazarının çevikliyini artıra bilər.

Agentlik əlavə edib ki, 2027-ci ildən bütün 
kommersiya və ictimai binalarda Günəş 
panellərinin quraşdırılması, 2029-cu ildə isə 
yeni yaşayış binalarında da eyni addımın 

atılması planlaşdırılır. Həmçinin 2027-ci ilə 
qədər 10 milyon istilik nasosu quraşdırılmalı, 
2030-cu ilə qədər isə atmosferə sıfır tullantı 
buraxan avtomobillərin sayı 30 milyona çatdı-
rılmalıdır.

Avropa Komissiyası müvafiq sənədi sent-
yabrın 28-də ictimaiyyətə açıqlamağı nəzərdə 
tutur.

“Xalq qəzeti”

Nyu-Yorkda yaşayan həmyerlilərimiz BMT-nin 
mənzil-qərargahı önündə aksiya keçiriblər

Ermənistan silahlı qüvvələrinin sentyabrın 12-də və 13-də Azərbaycanla 
sərhəddə törətdiyi təxribata etiraz məqsədilə BMT-nin Nyu-York şəhərindəki mənzil-
qərargahı önündə aksiya keçirilib.

Dinc aksiya Nyu-Yorkda yaşayan 
həmyerlilərimizin təşəbbüsü ilə baş tutub.

Əllərində Azərbaycan və Türkiyə bayraqları, 
Qarabağ həqiqətlərinin əks olunduğu plakatlar 

tutan həmvətənlərimiz BMT-dən ədalət tələb 
ediblər.

Aksiya iştirakçıları ətrafdan keçən yer-
li və xarici diplomatları, yerli və beynəlxalq 
ictimayyətin nümayəndələrini Ermənistanın 
Azərbaycanın tarixi torpaqlarında apardığı işğal-
çılıq siyasəti haqqında məlumatlandırıblar.

Nümayişdə çıxış edən gənclər BMT-dən 
qətnamələrə məhəl qoymayan təcavüzkar 
Ermənistana qarşı sərt addımlar atmağı tələb 
ediblər.

Aksiya iki saat davam edib və Nyu-York 
polisi aksiyada iştirak edən azərbaycanlıların 
təhlükəsizliyini təmin edib.

“Xalq qəzeti”

Xarici siyasətimizin  
uğurları qürur doğurur

(bax səhifə 3)

QUAD ölkələri BMT 
Təhlükəsizlik Şurasının 
daimi üzvlərinin sayının 
artırılmasını təklif edirlər

Təhlükəsizlik üzrə dördtərəfli dialoq (QUAD) 
qrupuna daxil olan Yaponiya, ABŞ, Avstraliya və 
Hindistanın xarici işlər nazirləri status-kvonun güc 
yolu ilə birtərəfli qaydada dəyişdirilməsinə qarşı 
birlikdə addım atacaqlarını bir daha bəyan ediblər.

AZƏRTAC Yaponiya KİV-lərinə istinadla xəbər verir ki, 
bu barədə nazirlərin Nyu-Yorkda BMT Təhlükəsizlik Şura-
sının Baş Assambleyasının 77-ci sessiyası çərçivəsində 
keçirilən görüşündə qəbul edilən birgə bəyanatda bildi-
rilib. Nazirlərin, həmçinin BMT-də islahatların aparılması 
ilə bağlı birgə fəaliyyət barədə razılığa gəldikləri də qeyd 
edilir.

Bildirilir ki, nazirlər BMT-də aparılacaq islahatlar zama-
nı Təhlükəsizlik Şurasının daimi və qeyri-daimi üzvlərinin 
sayının artırılmasının zəruriliyini  vurğulayıblar.

Yaponiyanın xarici işlər nazirinin ABŞ, Avstraliya və 
Hindistandan olan həmkarları ilə azad və açıq Hind-Sakit 
okean regionunun formalaşması istiqamətində birgə 
fəaliyyəti davam etdirmək üçün fikir mübadiləsi apardığı 
qeyd olunub. 

 Bu, böyük bir xalqın şəksiz 
liderinin iradə və prinsipiallığının 
göstəricisidir. İllər boyu dedi, səbr etdi 
və nəhayət, 2020-ci ilin payızında 
ölkənin ərazi bütövlüyünün bərpasına 
nail olmaqla xalqı öz arzusuna 
çatdırdı.

Həm biz, həm də dünya 
ictimaiyyəti həmin ifadələri 
Azərbaycan Prezidentindən dəfələrlə 
eşitmişdik. Biz hər dəfə o qətiyyətli 

fikirləri eşidəndə sabaha inamımız 
qat-qat artırdı. Beynəlxalq aləmdəki 
ayıq başla düşünən adamlar da 
həmin xəbərdarlıqlardan hansısa 
nəticələri çıxarırdılar. Çox təəssüf 
ki, Ermənistan rəhbərliyi həmin 
tezislərdən heç bir nəticə çıxarmadı 
və onlar Azərbaycan Ordusundan 
dərs almalı oldular. 

2020-ci ilin payızından sonra 
isə Prezident İlham Əliyevin ən çox 

işlətdiyi ifadələr belədir: “Biz işğaldan 
azad edilmiş bütün ərazilərimizi ən 
yüksək səviyyədə bərpa edəcəyik”, 
“Azərbaycan dünyaya sübut edəcək 
ki, biz qurub-yaradan, inkişafı, 
tərəqqini sevən xalqıq”, “Biz Qarabağı 
və Şərqi Zəngəzuru regionun 
əsas turizm mərkəzlərindən birinə 
çevirəcəyk”. 

Bu, cəmi otuz ildən bir az çox yaşı 
olan müstəqil dövlətin Prezidentinin 

qətiyyətidir. Artıq həm ölkəmizdə, 
həm də beynəlxalq aləmdə hamı 
bilir ki, Prezident İlham Əliyev nəyi 
edəcəyini söyləyirsə, onu mütləq edir. 
Ona görə də işğaldan azad edilmiş 
ərazilərimizin bərpasında iştirak 
etmək istəyən xarici tərəfdaşlarımızın 
sayı gündən-günə artır. 

(ardı 3-cü səhifədə)

Tarixi məram –  
ərazi bütövlüyümüz və 
bərpa-quruculuq... 

Biz tariximizi yadda saxlayacağıq, ancaq Ermənistan da 
daxil olmaqla heç bir ölkəyə qarşı ərazi iddiamız yoxdur.

İlham ƏLİYEV
Azərbaycan Respublikasının Prezidenti

Prezident İlham Əliyev dövlət başçısı kimi fəaliyyət 
göstərdiyi müddətdə, hər zaman ölkəmizin mövqeyini 
qətiyyətlə bəyan etmişdir: “Bizim əsas məqsədimiz 
Azərbaycanın ərazi bütövlüyünün bərpasına nail olmaqdır”, 
“Biz ərazi bütövlüyümüzü bərpa etmək üçün beynəlxalq 
hüququn imkan verdiyi bütün həll variantlarından istifadə 
edəcəyik”. “Azərbaycanın heç bir ölkəyə qarşı ərazi iddiaları 
olmayıb, yoxdur və olmayacaq.”

Admin
Машинописный текст

Zakir Həsənovun rəhbərliyi ilə 
xidməti müşavirə keçirilib

Sentyabrın 24-də Mərkəzi Komanda Məntəqəsində müdafiə naziri, general-
polkovnik Zakir Həsənovun rəhbərliyi ilə xidməti müşavirə keçirilib. Müşavirədə 
nazir müavinləri, qoşun növləri komandanları, nazirliyin baş idarə, idarə və xidmət 
rəisləri, eləcə də videobağlantı vasitəsilə azad edilmiş ərazilərdə dislokasiya 
olunan hərbi birlik və birləşmə komandirləri iştirak ediblər.

Müdafiə Nazirliyindən verilən məlumatda 
bildirilir ki, əvvəlcə ümummilli lider Heydər 
Əliyevin, eləcə də ölkəmizin müstəqilliyi 
və ərazi bütövlüyü uğrunda şəhid olanların 
xatirəsi bir dəqiqəlik sükutla yad edilib.

Müdafiə naziri Azərbaycan Respublika-
sının Prezidenti, Silahlı Qüvvələrin Ali Baş 
Komandanı cənab İlham Əliyevin Azərbaycan 
Ordusu qarşısında qoyduğu tapşırıqları 
müşavirə iştirakçılarının diqqətinə çatdırıb.

Nazir 12–14 sentyabr 2022-ci il 
tarixlərində Ermənistan silahlı qüvvələrinin 
genişmiqyaslı təxribatlarının qarşısının 
alınması məqsədilə Azərbaycan Ordusunun 
həyata keçirdiyi qətiyyətli cavab tədbirlərinin 
Ali Baş Komandan tərəfindən yüksək 
qiymətləndirildiyini xüsusi vurğulayıb.

Bildirilib ki, müxtəlif qoşun növü 
bölmələrinin gecə saatlarında eyni anda 
bir neçə istiqamətdə çətin relyefli, dağlıq 
ərazidə qarşılıqlı əlaqədə həyata keçirdiyi 
uğurlu cavab tədbirləri Azərbaycan Ordu-
sunun hərb elminə gətirdiyi növbəti yenilik 
oldu. Bu döyüşlər dünyanın aparıcı hərbi 
mütəxəssisləri tərəfindən araşdırılacaq və 
təhlil ediləcək.

Müşavirədə Kəlbəcər və Laçın rayonları 

istiqamətində, eləcə də Rusiya sülhməramlı 
kontingentinin müvəqqəti yerləşdiyi 
ərazilərimizdə hazırkı əməliyyat şəraiti təhlil 
edilib.

Nazir şəxsi heyətin sayıqlığının artırılması 
və Ermənistan silahlı qüvvələri tərəfindən 
törədilə biləcək istənilən təxribatın qarşısının 
bundan sonra da dərhal və qətiyyətlə alınma-
sı barədə konkret tapşırıqlar verib.

General-polkovnik Z.Həsənov bölmələrdə 
qışa hazırlıq işlərinin plana əsasən yekunlaş-
dırılması, xüsusilə dağlıq ərazilərdə disloka-
siya olunan bölmələrə lazımi ehtiyatların çat-
dırılması barədə aidiyyəti şəxslərə müvafiq 
göstərişlər verib.

Müdafiə naziri Silahlı Qüvvələrin Ali 
Baş Komandanının tapşırığına əsasən, 
bölmələrimizin yeni yerləşmə məntəqələrində 
xidməti-döyüş fəaliyyətinin təşkili ilə bağlı 
digər dövlət qurumları ilə qarşılıqlı əlaqədə 
zəruri tədbirlərin qısa müddət ərzində başa 
çatdırılmasının vacibliyini diqqətə çatdırıb.

Nazir qoşunlarda xidmət və məişət 
şəraitinin yaxşılaşdırılması istiqamətində 
görülən işlərin hərbi qulluqçuların döyüş 
və mənəvi-psixoloji vəziyyətinin yüksək 
səvviyədə saxlanılmasında mühüm rol oyna-
dığını vurğulayıb.

Sonra general-polkovnik Zakir Həsənov 
şəhid ailələri və döyüşlərdə sağlamlığını itirən 
hərbi qulluqçuların daim diqqət mərkəzində 
saxlanılması və onların qayğılarına xüsusi 
həssaslıqla yanaşılması barədə müvafiq 
göstərişlər verib.

Müşavirənin sonunda qoşun xidmətinin, 
ideoloji işin təşkili, şəxsi heyətin xidməti və 
sosial-məişət şəraitinin, tibbi təminatının 
daha da yaxşılaşdırılması, həmçinin azad 
edilmiş ərazilərdə mühəndis tədbirlərinin 
davam etdirilməsi ilə əlaqədar vəzifəli şəxslər 
qarşısında konkret tapşırıqlar qoyulub.

“Xalq qəzeti”

Xarici siyasətimizin  
uğurları qürur doğurur

Azərbaycanın BMT-yə 30 
illik üzvlüyü ərzində bir sıra 
genişmiqyaslı təşəbbüslər irəli 
sürüb, mötəbər təşkilatın işinə 
böyük töhfələr verib, Qoşulmama 
Hərəkatında (QH) sədr qismində 
nümunəvi fəaliyyət sərgiləyir. 
BMT-nin ali rəhbər heyətinin 
ölkəmizə son illərdə həyata 
keçirdikləri səfərlər və müzakirələr 
bunun parlaq təzahürüdür. BMT 
Baş Assambleyasının xəttilə 
cari və zəruri məsələlər üzrə 
müzakirələrdə Azərbaycan daim 
fəal iştirakı ilə seçilir. 

Xarici siyasət üzrə təmaslarda 
toxunulan əsas məsələlərdən biri 
də Cənubi Qafqaz regionunda 
qalib Azərbaycanın diktə etdiyi 
reallıqlar və onların həlli ilə bağlı-
dır. Həssas bölgəmizdə mövcud 
olan cari vəziyyət, o cümlədən, 
işğaldan azad olunmuş ərazilərdə 
aparılan bərpa və quruculuq 
işləri, mina təhdidləri, habelə 
Ermənistanla münasibətlərin 
normallaşdırılması istiqamətində 
Azərbaycan tərəfindən atılan 
addımlar dünya ictimaiyyətinə 
hərtərəfli şəkildə çatdırılır. Xüsu-
si olaraq bəyan edilir ki, işğalçı 
Ermənistanın təxribatlarına və 
prosesləri ləngitmək siyasətinə 
baxmayaraq, bölgədə sülh və 
sabitliyin təmin edilməsi üçün 
bütün vacib istiqamətlər üzrə, o 
cümlədən, sülh müqaviləsinin 
imzalanması, sərhədlərin delimi-
tasiyası, əsas kommunikasiyala-
rın açılışı və digər məsələlərdə 
Azərbaycan səylərini inamla 
davam etdirir. 

Son bir ayda Azərbaycan 
Prezidenti İlham Əliyevin Brüs-
sel görüşləri, İtaliyada “The 
European House – Ambrosetti” 
beyin mərkəzi tərəfindən “Dün-

ya, Avropa və İtaliyaya baxış” 
və “Rəqabətli strategiyalar üçün 
bugünün və sabahın ssenari-
si” mövzusunda keçirilən 48-ci 
Beynəlxalq Çernobbio Forumun-
da, eləcə də Şanxay Əməkdaşlıq 
Təşkilatının Səmərqənd sessi-
yasında çıxışları və görüşləri bir 
daha xarici siyasət xəttinə sadiqlik 
nümunəsi oldu. Xarici İşlər naziri 
Ceyhun Bayramovun Nyu-Yorkda 
BMT Baş Assambleyasının 77-ci 
(UNGA 77) sessiyasının yüksək 
səviyyəli həftəsində iştirakı da 
göstərir ki, sülhün, əməkdaşlığın, 
əmin-amanlıq şəraitində yaşama-
ğın alternativi yoxdur. Regional 
təhlükəsizlik sisteminin formalaş-
masında yeni mərhələyə qədəm 
qoyan Cənubi Qafqazda bu pro-
ses bölgənin fərqli mənzərəsinin 
formalaşmasına səbəb olur.

Sessiyanın gərgin həftəliyində 
ölkəmizin mövqelərini gərəkincə 
təmsil edən xarici diplomati-
ya idarəsinin rəhbərinin bütün 
görüşlərdə xoş münasibətlə qarşı-
lanması Azərbaycana olan hörmət 
və marağın sübutudur. Ceyhun 
Bayramovun həftə çərçivəsində 
Amerika Birləşmiş Ştatlarının 
Prezidenti Co Bayden tərəfindən 
təşkil edilən rəsmi qəbulda iştirakı, 
super-dövlətin rəhbərinin ehti-
ramla onun qolundan tutaraq və 
xanımı ilə bərabər foto çəkdirməsi 
bu münasibətin fərəhli detalların-
dandır.

“Azərbaycan və Ermənistan 
arasında qısa zamanda hərtərəfli 
sülh sazişi imzalamaq mümkün-
dür”. Bunu Türkiyə Prezidenti 
Rəcəb Tayyib Ərdoğan BMT Baş 
Assambleyasının 77-ci sessiya-
sında çıxışı zamanı deyib: “Biz 
Türkiyə olaraq, Azərbaycanla 
Ermənistan arasında gedən 

prosesləri dəstəkləmək üçün 
addımlar atmışıq. Son zamanlar 
baş verən gərginlik bu gözəl iqlimə 
kölgə salsa da, biz hesab edirik ki, 
ən qısa zamanda iki ölkə arasında 
hərtərəfli sülh sazişi imzalamaq 
mümkündür”, – deyə qardaş 
ölkənin lideri vurğulayıb. 

Nyu-Yorkda Azərbaycan 
XİN rəhbərinin geniş məzmunlu 
nitqi, habelə xarici dövlətlərin 
rəsmiləri ilə keçirdiyi ikitərəfli 
görüşlər ölkəmizin xarici siyasət 
xəttinin təbliği baxımından 
böyük önəm daşıyır. Sessiya 
çərçivəsində Ceyhun Bayra-
movun sədrliyi ilə Qoşulmama 
Hərəkatının nazirlər görüşü 
keçirilib. QH-yə üzv dövlətlərin 
50-yə yaxın xarici işlər nazirləri, 
habelə nazir müavinləri və BMT 
yanında daimi nümayəndələri 
iştirak ediblər. Postpandemiya 
dövründə qlobal vəziyyət və QH-
nin vəzifələri mövzusuna həsr 
edilmiş iclasda bəyanatla çıxış 
edən nazir, Azərbaycanın QH-
yə sədrliyi çərçivəsində görülən 
işlər, təşəbbüslər və gələcək 
planlar barədə məlumat verib. 
Dünyanın böyük transformasiya-
lar dönəmindən keçdiyi, pande-
miya, silahlı münaqişələr, iqlim 
dəyişikliyi və bir çox çağırışlar 
kontekstində qlobal təhlükəsizlik 
və inkişaf arxitekturasında indiyə 
qədər görünməmiş çətinliklər 
yaşandığı vurğulanıb. Bu baxım-
dan Azərbaycanın irəli sürdüyü 
təşəbbüslər xatırlanıb. 

Nazir 44 günlük Vətən 
müharibəsindən sonra işğaldan 
azad edilmiş ərazilərimizdə apa-
rılan yenidənqurma işləri və sülh 
quruculuğu təşəbbüsləri barədə 
iştirakçıları məlumatlandırılıb. 
Azərbaycan tərəfindən beynəlxalq 
hüququn norma və prinsipləri 
əsasında Ermənistana sülh sazişi 
imzalanması təklifi irəli sürüldüyü 
qeyd edilib. Bütün bunlara baxma-
yaraq, Ermənistan silahlı qüvvələri 
tərəfindən 12 sentyabr tarixində 
Azərbaycana qarşı törədilən 
növbəti təxribatların bölgədə 
sülh və quruculuq səylərinə 

mane olduğu bildirilib. Bununla 
yanaşı, mina təhdidinin ciddi 
çətinliklər yaratdığı qeyd edilərək, 
Ermənistanın ərazilərdə mina 
yerləşdirməkdə davam etməsi 
barədə faktlar təqdim olunub. 
Azərbaycanın sabitliyin pozulma-
sında maraqlı olmadığı və sülhün 
təmin edilməsi üçün səyləri davam 
etdirəcəyi vurğulanıb. Nazirlər 
çıxış edərək ölkələrin mövqelərini 
diqqətə çatdırıb və iclasın Siyasi 
Bəyannaməsi qəbul edilib.

Ceyhun Bayramov Azərbaycan 
Prezidenti cənab İlham Əliyevin 
tapşırığı ilə BMT Baş Assamble-
yasının 77-ci sessiyasında bütün 
görüşlərdə haqq işimiz barədə 
dolğun məlumatları iştirakçılara 
çatdırıb, ölkəmizin dünyada və re-
gionda möhkəm sülh naminə atdığı 
konkret əməli addımlara diqqəti 
cəlb edib. Öncə ABŞ dövlət katibi 
Entoni Blinkenin təşəbbüsü və mo-
deratorluğu ilə Xarici İşlər nazirimiz 
ermənistanlı həmkarı Ararat Mirzo-
yanla görüşüb və sülh prosesi ilə 
bağlı ölkəmizin qətiyyətli mövqeyini 
bir daha ortaya qoyub. O, liderlər 
arasında üçtərəfli bəyanatlara və 
Brüssel görüşünün nəticələrinə 
uyğun olaraq davamlı sülhün 
təmin edilməsi istiqamətində 
təxirəsalınmaz danışıqlara hazırlı-
ğını bir daha diqqətə çatdırıb.

Sonra Ceyhun Bayramo-
vun BMT-nin Baş katibi Antonio 
Quterreş ilə görüşü olub. Tərəflər 
Azərbaycanla BMT arasında 
əməkdaşlıq, gələcək fəaliyyət 
istiqamətləri və regionda son 
vəziyyət ətrafında fikir mübadiləsi 
aparıblar. Sessiyanın yüksək 
səviyyəli həftəsi çərçivəsində 
Demokratiya və İqtisadi İnkişaf 
naminə Təşkilat – GUAM Xarici 
İşlər Nazirləri Şurasının 39-cu 
iclasında isə nazir C.Bayramov 
çıxış edərək ticarət, nəqliyyat və 
kommunikasiya, parlamentlərarası 
əməkdaşlıq istiqamətlərində GUAM 
çərçivəsində həyata keçirilən işlər 
və perspektivlər barədə fikirlərini 
bölüşüb, təşkilat çərçivəsində 
əməkdaşlığın vacib olduğunu 
bildirib. Üzv dövlətlər “Azad ticarət 

zonasının yaradılması haqqında 
sazişə malların mənşə ölkəsinin 
müəyyən edilməsi qaydaları 
haqqında Protokol”u və “Konsulluq 
məsələləri sahəsində qarşılıqlı 
yardım haqqında Demokratiya və 
İqtisadi İnkişaf naminəTəşkilat– 
GUAM Konvensiyası”nı imzalayıb-
lar.

Avropa Şurasının Baş katibi 
Mariya Peyçinoviç Buriç, Avstri-
ya Respublikasının Avropa və 
beynəlxalq məsələlər üzrə federal 
naziri Aleksandr Şallenberq, 
ATƏT-in Baş katibi Helqa Şmit, 
BMT Baş Assambleyasının 77-ci 
sessiyasının Prezidenti, Macarıs-
tan nümayəndəsi Ksaba Korosi, 
Estoniyanın xarici işlər naziri 
Urmas Reinsalu, Finlandiyanın 
xarici işlər naziri Pekka Haavisto, 
Uqandanın vitse-prezidenti Cessi-
ka Rouz Epel Alupo, Laosun xarici 
işlər naziri Saleumxay Kommasith 
və Nikaraquanın xarici işlər naziri 
Denis Ronaldo Monkada Colind-
res, İslam Əməkdaşlıq Təşkilatının 
(İƏT) Baş katibi Hissein Brahim 
Taha, bu təşkilatın Cammu və 
Kəşmir üzrə təmas qrupunun 
nazirləri, Slovakiya Respublika-
sının xarici və Avropa işləri naziri 
Rastislav Kaçer, Monqolustanın, 
Suriyanın və Somalinin xarici 
işlər nazirləri, Beynəlxalq Böhran 
Qrupunun prezidenti və baş icraçı 

direktoru Komfort Ero, Amerika 
Yəhudi Komitəsi (AJC), Amerika 
yəhudi təşkilatlarının koalisiyası-
nın rəhbərləri və nümayəndələri, 
Asiyada Qarşılıqlı Fəaliyyət 
və Etimad Tədbirləri üzrə 
Müşavirənin xarici işlər nazirləri, 
Şimali Makedoniya Respublikası-
nın Baş naziri Dimitar Kovaçevski, 
Polşa Respublikasının xarici işlər 
naziri Zbiqnev Rau, Əlcəzairin, 
Venesuelanın, Mərakeşin və 
İordaniyanın xarici işlər nazirləri, 
BMT Baş Assambleyasının 77-ci 
sessiyasının Prezidenti Ksaba 
Korosi, Beynəlxalq Qırmızı Xaç 
Komitəsinin prezidenti Peter 
Maurer, Macarıstanın xarici işlər 
və ticarət naziri Peter Siyarto, İran 
İslam Respublikasının xarici işlər 
naziri Hüseyn Əmir Abdullahiyan, 
BMT-nin Sivilizasiyalar Alyansı-
nın (UNAOC) ali nümayəndəsi 
Migel Angel Moratinos, Belçika 
Krallığının Xarici işlər, Avropa 
məsələləri, xarici ticarət və fede-
ral mədəniyyət institutları üzrə 
naziri Hadja Lahbiblə görüşləri 
Azərbaycanın mənafeləri baxımın-
dan zəruri və əhəmiyyətli olub.

Onu da deyək ki, işğalçı 
Ermənistan tərəfindən BMT Baş 
Assambleyasında Azərbaycana 
qarşı haqsız ittihamedici çıxışlar 
da olub və lazımınca dəf edilib. 
Həqiqət budur ki, Ermənistan 

Konstitusiyasında bu ölkənin 
parlamentinin “Dağlıq Qarabağ”ın 
Ermənistana birləşdiriməsinə 
dair 1 dekabr 1989-cu il tarixli 
qərarına istinad edən bənd hələ 
də mövcuddur. Bu ölkə hələ də 
Qarabağı Azərbaycan ərazisi kimi 
tanımayıb. Ermənistan tərəfi özü 
də bu yaxınlara qədər etiraf edib 
ki, hələ də bu ölkənin Azərbaycan 
ərazisində, Qarabağ bölgəsində 
qoşunları yerləşir. Ermənistanda 
Azərbaycana məxsus mədəni irs 
yer üzərindən silinib, Qarabağda 
isə kütləvi şəkildə məhv edilib. 
Nəhayət, Azərbaycana qarşı 
təcavüz siyasətindən əl çəkməyən 
Ermənistan 1993-2020-ci illərdə 
Azərbaycan torpaqlarını işğal edib 
və bu fakt Avropa İnsan Haqları 
Məhkəməsi tərəfindən 2015-ci 
ildə bir daha təsdiqlənib. Bu ölkə 
hələ də Azərbaycanın Qazax 
rayonunun 7 kəndini nəzarət 
altında saxlayır. Beləliklə, məğlub 
Nikol Paşinyan və komandasının 
ittihamlarının tam əksinə olan 
mənzərəni müşahidə edirik. 

Azərbaycanın ümdə məqsədi 
regiona davamlı sülh və sabitlik 
gətirməkdir. BMT-nin sözügedən 
yüksək səviyyəli həftəsindəki 
gəlişmələrdən də göründüyü kimi, 
biz bu yolda qətiyyətlə irəliləyirik.

Əli NƏCƏFXANLI,  
“Xalq qəzeti” 

Bu gün Azərbaycan özünün uğurlu xarici siyasəti ilə 
dünyada nüfuz qazanmış bir ölkə kimi xarakterizə olu-
nur. Beynəlxalq təşkilatlar çərçivəsində fəaliyyətimiz, 
digər ölkələrlə ikitərəfli əməkdaşlığımız, əlaqələrimiz ən 
yüksək səviyyədədir. BMT-nin ixtisaslaşmış qurumları ilə 
münasibətlər də işgüzar təməl üzərində bərqərar olub.

(əvvəli 1-ci səhifədə)

Dövlət başçımızın yaxın 
tariximizdə söylədiyi bəzi fikirlərə 
diqqət yetirək. Cənab Prezident 
2020-ci il iyun ayının 26-da – Silahlı 
Qüvvələr günü münasibətilə keçirilən 
tədbirdə demişdi: “Azərbaycan 
öz ərazi bütövlüyünü bərpa 
edəcəkdir. Hər gün, hər ay bizim 
qələbəmizi yaxınlaşdırır. Hər ay, 
hər il Azərbaycan daha da güclənir, 
Ermənistan daha da zəifləyir. Bunu 
artıq bu məsələ ilə məşğul olan 
bütün maraqlı qurumlar, ölkələr 
də görür, bilir. Tarixin gedişatı, 
inkişafı belədir ki, Azərbaycan ilə 
rəqabət aparmaq Ermənistan üçün 
mümkün olmayacaqdır. Onların 
əsas ümidi xarici qüvvələrə, erməni 
lobbisinə, onun havadarlarına və 
bəzi başqa ölkələrin dairələrinədir. 
Bizim isə ümidimiz öz gücümüzdür–
Azərbaycan xalqıdır, haqq və 
ədalətdir, beynəlxalq hüquqdur 
və artan gücümüzdür. Əminəm ki, 
Azərbaycan ədaləti bərpa edəcək 
və öz ərazi bütövlüyünü təmin 
edəcəkdir.”

Dövlət başçımız bu fikirləri İkinci 
Qarabağ müharibəsindən üç ay 
qabaq demişdi. Müharibənin başa 
çatmasından bir ay sonra – dekabrın 
10-da, Azadlıq meydanında keçirilən 
Zəfər Paradında isə cənab Prezident 
artıq başqa məqamlardan söz 
açmışdır: “Bu ilin sentyabr ayında, 
müharibəyə 3 gün qalmış mən BMT 
Baş Assambleyasının kürsüsündən 
demişdim ki, Ermənistan yeni 
müharibəyə hazırlaşır, Ermənistan 
dayandırılmalıdır. Belə də oldu və 
bu il bizə qarşı 3 dəfə hərbi təxribat 
törədildi. İyul ayında Ermənistan – 
Azərbaycan dövlət sərhədində hərbi 
təxribat törədildi və Ermənistan bizim 

torpaqlarımızı işğal etmək istədi. 
Amma biz layiqli cavab verərək 
onları yerinə oturtduq. Avqust 
ayında Azərbaycana diversiya qrupu 
göndərildi. O diversiya qrupu da 
zərərsizləşdirildi. Nəhayət, sentyabrın 
27-də bizim kəndlərimiz, hərbi 
mövqelərimiz artilleriya atəşinə məruz 
qalmışdır, mülki şəxslər, hərbçilər 
arasında itkilər olmuşdur. Biz dedik 
yetər artıq, bu işğala son qoyulmalıdır 
və son qoyulacaqdır. Mən Ali Baş 
Komandan kimi əmr verdim ki, 
Azərbaycan əsgəri, irəli, torpağımızı 
azad etməliyik, işğala son qoymalıyıq, 
işğalçını cəzalandırmalıyıq və belə 
də oldu. Azərbaycan 44 gün ərzində 
istədiyinə nail oldu, ədaləti bərpa 
etdi”.

Həm Azərbaycan Prezidenti, həm 
də qardaş Türkiyə Cümhuriyyətinin 
Prezidenti cənab Rəcəb Tayyib 
Ərdoğan başda olmaqla bütün 
rəsmiləri dünya ictimaiyyətini 
inandırdılar ki, həmin 44 gündə 
Azərbaycanın mövqeyi beynəlxalq 
hüquq normalarına əsaslanırdı. Bu 
mövqe BMT Təhlükəsizlik Şurasının 
4 qətnaməsi, BMT Baş Məclisinin 
qətnaməsi, ATƏT, Avropa Şurası, 
İslam Konfransı Təşkilatı və digər 
beynəlxalq təşkilatların qərarları və 
qətnamələri əsasında formalaşmışdır. 
Yəni həmin münaqişə beynəlxalq 
hüququn prisipləri əsasında həll edilə 
bilərdi və edildi. 

Yəni Azərbaycan öz prinsipial 
mövqeyindən bir addım da geriyə 
çəkilmədi və bütün imkanları səfərbər 
edib məsələnin tez bir zamanda və 
beynəlxalq hüquq normaları əsasında 
həll olunmasına nail oldu. Bununla 
bərabər, ötən müddət ərzində biz 
bütün sahələrdə– diplomatik, siyasi, 
iqtisadi, təbliğat, hərbi sahələrdə 
səylərimizi daha da gücləndirmişdik.

İndi isə başqa bir məqama diqqət 
yönəldək. Dövlət başçımız 2017-ci 
il mayın 27-də Cəbrayıl rayonunun 
Cocuq Mərcanlı kəndində sakinlərlə 
görüşərkən demişdir: “Bu ilin yanvar 
ayında müvafiq sərəncam imzalandı, 
Prezidentin ehtiyat fondundan vəsait 
ayrıldı. Martın 22-dən başlayan 
tikinti işləri mayın 20-də başa 
çatdırılmışdır – cəmi iki aya. Yəni 
bütün bu tikinti işləri sizin gözünüzün 
qabağında olub və bu, doğrudan da 
tarixi hadisədir. Cəmi 2 ay ərzində 
kəndin bir hissəsi bərpa edildi, birinci 
mərhələdə 50 ev, məktəb, tarixi Şuşa 
məscidinin bənzəri olan məscid tikilib, 
Horadizdən Cocuq Mərcanlıya yol 
çəkilib. Növbəti mərhələdə təqribən 
100 əlavə ev, – bəlkə ondan da 
çox – tibb məntəqəsi tikiləcək və iş 
yerlərinin yaradılması ilə bağlı əlavə 
tədbirlər görüləcəkdir. Bax, Cocuq 
Mərcanlı kəndinin tarixi bundan 
ibarətdir, bu, doğrudan da şanlı 
tarixdir. İşğaldan əziyyət çəkən kənd 
bərpa olunubdur”. 

Diqqət yetirin, o zaman – beş 
il əvvəl biz Horadizdən Cocuq 
Mərcanlıya yol çəkilməsinin fəxarətini 
yaşayırdıq. İndi Füzulidən Şuşaya 
qədər uzanan, ən müasir səviyyədə 
çəkilmiş “Zəfər yolu”ndan danışırıq. 
Beş il əvvəl Cocuq Mərcanlıda Şuşa 
məscidinin oxşarını yaratdığımıza 
görə sevinirdik. İndi isə Şuşada, 
ümumiyyətlə, bütün Qarabağdakı 
tarixi, mədəni, dini abidələrimizin və 
ibadət yerlərimizin hamısını bərpa 

edirik. 
Dövlət başçımız ötən il avqustun 

30-da – Şuşada Vaqif Poeziya 
Günlərinin açılış mərasimindəki 
nitqində demişdir: “ Dünən Şuşanın 
dirçəlişinin növbəti mərhələsi idi... 
Vaqifin məqbərəsi, Vaqifin büstü 
yenidən açıldı, Üzeyir Hacıbəylinin 
abidəsi yenidən qoyuldu, onu da 
mənfur düşmən dağıtmışdı. Üzeyir 
Hacıbəylinin dağıdılmış evinin bərpası 
ilə bağlı göstəriş verildi. Dünən Polad 
Bülbüloğlu ilə və onun oğlu, Bülbülün 
nəvəsi ilə birlikdə Bülbülün evinin 
açılışını biz qeyd etdik. Polad atasının 
evini bərpa etdi, indi çox gözəl muzey 
yaradılmışdır. Dünən “Qarabağ” hoteli 
əsaslı təmirdən sonra öz qapılarını 
yenidən qonaqların üzünə açdı. 
İşğal dövründə “Qarabağ” hoteli nə 
gündə idi, onu biz işğaldan sonra 
görmüşdük. Cəmi iki mərtəbəsi 
işləyirdi, nə su var idi, nə işıq var 
idi. Bərbad vəziyyətdə idi, dağılmış 
vəziyyətdə idi. O kadrlar var. O da 
bərpa edildi və hesab edirəm ki, bu 
tədbirlərin içində ən önəmlisi yeni 
yaşayış kompleksinin təməl daşının 
qoyulmasıdır”.

Bütün bunlarla fəxr edirik. Ən 
böyük fəxr etməli məqam isə dövlət 
başçımızın da dediyi kimi, ermənilərin 
Şuşada yaratdığı “şeytan yuvası”nın 
darmadağın edilməsidir.

İttifaq MİRZƏBƏYLİ,  
“Xalq qəzeti”

Tarixi məram – ərazi bütövlüyümüz və 
bərpa-quruculuq... 

